
        
            
                
            
        

    
	ЗАЙЛШГҮЙ ШИЙТГЭЛ – 14

	“УЛСЫН ХЭВЛЭЛИЙН ГАЗАР” Улаанбаатар хотноо 1978 онд эрхлэн хэвлүүлсэн номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

	 

	[image: clipart-г агуулсан зураг

Автоматаар үүсгэсэн тайлбар]

	 

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ХУУЛЬ ЦААЗЫН ХУРАНДАА С. МИРЕЦКИЙ

	 

	ФЕЛЬДМАРШАЛЫН ХУВЦАСТАЙ ГЭМТ ХЭРЭГТНҮҮД

	Дэлхийн хоёрдугаар дайн дуусаж, түүний явцад гитлерийн германы төр, цэрэг дайны аппарат бүрмөсөн бут цохигдсон билээ. Фашистын толгойлогчид, өдүүлсэн гэмт хэргийнхээ төлөө шийтгэлийг хүлээх цаг ирлээ. Гитлер, Гиммлер, Геббельс нар шударга шийтгэлээс айхдаа амиа хорлоход хүрсэн. Геринг ч гэсэн мөн л үүнээс айж бүр Нюрнбергийн шоронд байхдаа амиа хорлож үхсэн. Гэвч Гитлерийн хамгийн идэвхтэй зүтгэгч олонх гэмт хэрэгтнүүд энэ хариу шийтгэлээс мултарч чадаагүй юм. Тэд Нюрнберг дэх олон улсын цэргийн шүүхэд хэргээ таслуулж зайлшгүй оногдох шударга шийтгэл хүлээсэн юм. Энэ үйл явдал 1946 онд болж билээ. 

	Үүний дараах жилүүдэд цэргийн гэмт хэрэгтнүүдийг яллах хэд хэдэн шүүх ажиллагаа тухайлбал гитлерийн вермахтын дээд ерөнхий командлалын хэргийг яллах америкийн цэргийн шүүхийн ажиллагаа (12-р шүүх ажиллагаа) явагдсан юм. 

	1952 оны 2-р сард ЗХУ-ын Дээд шүүхийн цэргийн коллегид цэргийн гэмт хэрэгтэн хоёр этгээд гитлерийн вермахтын генерал-фельдмаршал Эвальд фон Клейст, Фердинанд Шернер нар хэргээ таслуулсан. Клейст 1901 оноос цэргийн алба хааж эхэлсэн бөгөөд чухамхүү тэр үеэс өөрийн хувь заяаг германы милитаризмтай холбожээ. Клейст дэлхийн нэгдүгээр дайнд штабт ажиллаж байхдаа зөвхөн мэргэжлийн ажлаа сайн мэдээд зогссонгүй, улмаар германы империалистуудын булаан эзлэх үйлст үнэхээр үнэнч офицер болохоо харуулсан юм. Дэлхийн нэгдүгээр дайнд ялагдал хүлээсний дараа Герман улсын шинэ рейхсверт чухамхүү ийм л офицерууд хэрэгтэй байсан. Тэд шинээр бүрэлдэн тогтсон армийн жинхэнэ гол хүч, олон улсын тавцан дээр германы харгис хүчнээс үйлдэх шинэ балмад үйл явдлын гол зэвсэг нь болох ёстой байв. Клейст эхлээд хороо, дараа нь дивиз, эцэст нь морин цэргийн корпус командалж байлаа. Клейст 1932 онд анх удаа Гитлертэй уулзсан. Үндсэрхэг үзэлтнүүд энэ үеэс эхлэн Клейстыг өөрсдөдөө тун их хэрэгтэй хүн гэж үзэж түүнийг намын хурлууддаа урин суулгадаг байжээ. Гэвч дэлхийг ноёрхох үзэл санаагаар үндсэрхэг үзэлтнүүдээс дутуугүй зэвсэглэсэн Клейст цэргийн яамны сайд Бломбергийн нэгэн адил фюрерийн мэдлэг чадварт төдийлөн итгэдэггүй хүн байсан юм. Ингэлээ гэж түүнийг Бломбергийн хамт сүрхий «хашрааж» байсан удаа ч бий. 1938 оны хоёрдугаар сард тэднийг бусад генералуудын хамт цэргээс халж байжээ. 

	Клейст өөрийнхөө өгсөн мэдүүлэгт үүнийгээ үндсэрхэх үзэл, харгислалтай тэмцэж байсан баримт болгох шахуу дурдахыг оролдож байсан. «Энэ өдөр, армийн гол хүч бутран сүйрч ар талдаа дайныг нуун халхалж байсан хаалганы түгжээг тогтоон барьж байсан дэгээ мултран унасан юм. Зөвхөн цөөнх хүмүүс л зэвсэг харжигнах дуу сонсох боллоо» гэж тэрээр бичиж байжээ. 

	Рейхсверийн генерал, цэргийн эрхтнүүд дайныг хүсээгүй юм гэхэд хэн итгэх вэ? Энэ огт худал. Тэд үйл ажиллагааныхаа анхнаас эхлэн харгис хонзогногч санаархлыг фашизмд шингээж, үндсэрхэг үзэлтнүүдийн арга явуулгатай эвлэрэхийг тулган шаардаж байсан юм. Харин энэ тухай өөр нэг фельдмаршал шүүхэд илэн далангүй ярьж байсныг авч үзвэл «Үндэсний социализм, үүссэн цаг үеэсээ эхлэн өөрийн хөтөлбөр, дэлхийн нэгдүгээр дайны гол хүч болж байсан нэрт удирдагчдынхаа ачаар одоо «дайны төлөө хөдөлгөөн», «дайны нам» болон хувираад байна. Үндэсний социалист ерөнхий хөтөлбөр нь над цэрэг дайны цэвэр үзэл санаа, тухайлбал германыг дахин сэргээж, бүх идэвхтэй хүчийг дайнд нэгтгэх асуудлаас бага сонирхогдож байсан юм» гэсэн ажээ. Гитлер амаар хий ярихаа больж ажил хэрэг болгох үед би түүнд хэрэгтэй болно гэдэгт цэргээс халагдсан Клейст огтхон ч эргэлзсэнгүй. Үнэхээр ч удаан хүлээсэнгүй. 1939 оны зун Клейстийг Берлинд урьж удалгүй тэрээр танкны корпусыг удирдан Польшийг булаан эзлэхэд оролцсон юм. Дараа нь түүнийг Францын хил орчимд аваачсан. Танкны ганцхан корпустай байсан Клейст одоо бүр гуравтай болж түүнийг нь Клейстийн танкны хэсэг гэж нэрлэдэг болсон байна. Энэ хэсэг Дюнкерк орчимд Английн армийг бут ниргэсэн юм. 

	1941 оны дөрөвдүгээр сард Герман улс Югослав руу довтоллоо. Долоо хоногийн дараа Клейстийн танкнууд Белградад орж ирэв. Югославын ард түмэнд боолчлол, үгүйрэл хоосрол, өчүүхэн боловч үл дагалдахын эсрэг энэрэлгүй харгислалыг тулгасан «шинэ журам» тус оронд тогтоогдов. 

	Клейстийн «гавьяа», «онцгой зүтгэл»-ийг ч Югославчууд мартаагүй юм. 1948 онд Югославын шүүх Клейстийн цэргүүдээс Югославт үйлдсэн гэмт хэргийг шүүн үзэж түүнийг 15 жил цөллөгийн ажил хийлгэх ял заажээ. 

	Гэвч энэ бол хожим болсон үйл явдал юм. Клейст ЗХУ руу довтлохоор бэлтгэж байхдаа өөрийн захирамжид байсан цэргийн ангиудын хэсгийг Зөвлөлт, Польшийн хил рүү татан аваачиж байлдааны шинэ ажиллагаанд бэлтгэх төлөвлөгөөг боловсруулж байсан. Клейстийн танкны арми нь «Дорнод» гэгч Германы армийн бүрэлдэхүүнд орж германы анхны нэгдлүүдийн хамт Украины нутаг дэвсгэр лүү халдан довтолсон юм. Түүний арми Киев, Херсон, Никополе, Запорожье, Днепропетровск, Ростов зэрэг бусад олон хотуудыг булаан авахад оролцсон. Герман фашистын арми зөвлөлтийн нутагт ийнхүү гүнзгийгээр нэвтрэн орсон боловч тэдний ажил явдал төдий л бүтэмжтэй болж чадаагүй юм. «Аянгын дайн» гэгчийн ялалтыг хүлээж байсан тэдний горьдлого тасарсан. Гитлерийн хамгийн шилдэг цэргүүд Москвагийн дэргэд хиартлаа цохигдсон юм. 

	Гэвч гитлерийн цэргийн хүчин чадал аюултай хэвээр байсан ба 1942 оны зун тэрээр дахин давшилтад орсон билээ. Клейстийн танкнууд Кавказын нефтийн эх газар луу дайран орж Терека хүрсэн. Энэ байдлыг фюрер хайнга орхиогүй юм. 1943 оны хоёрдугаар сард Клейст фельдмаршал гэдэг цол хэргэм хүртэж армийн «А» бүлгийг командлах болжээ. Гэвч энэ нь түүний өндөр албан тушаалд дэвших сүүлчийнх нь тохиолдол байсан юм. Шинэ томилогдсон фельдмаршал зөвлөлтийн цэрэгт удаа дараалан цохигдож Кавказыг орхиход хүрчээ. 

	1944 оны дөрөвдүгээр сард Клейстийн цэргүүд маш хүнд байдалд орсон. Армийн нэг хэсэг нь Крымд, нөгөө хэсэг нь Өмнөд Бугийн районд таслагдсан байлаа. Дайнд ялагдал хүлээх бүрийдээ гитлерийн ордон фронт дахь байлдааны ажиллагаагаараа удирдлагаа хязгаарлаж байна хэмээн Клейст дургүйцдэг байлаа. Баруун зүгт өчүүхэн ялалт байгуулсныхаа дараа Геринг 1940 онд фашистын хагас албан ёсны хэвлэл «Фёлькицер беобахтер»-т Гитлерийг аугаа их жанжин хэмээн магтан алдаршуулсан өгүүлэл хэвлүүлэн гаргажээ. Энэ асуудлын тухай Клейст мэдүүлэгтээ бичихдээ: Гитлер өөрийнхөө тавиланд хэтэрхий итгэж «зэвсэгт хүчний дээд ерөнхий командлагч» цол авсан юм» гэжээ. Клейст дээд командлалаас удаа дараа тушаал авахдаа Гитлер бол жанжны авьяас чадваргүй хүн юм байна гэдэг сэтгэгдэлтэй үлдэж байсан тохиолдол цөөнгүй таарчээ. 1943 оны есдүгээр сар, 1944 оны гуравдугаар сард тэрээр хуурай газраас таслагдсан германы цэргийг Крымээс нүүлгэн зайлуулах зөвшөөрлийг Гитлерээс хоёр удаа хүсэхэд Гитлер эрс татгалзаж байсан боловч сарын дараа уул шийдвэрийг гаргахад хүрч байжээ. Гэвч уг арга хэмжээ тухайн цаг үед авагдаагүй учир амьд хүч, техникийн хувьд маш их гарз учруулсан байна. 

	Гитлер 1943 оны арван хоёрдугаар сарын нэгэнд Ангербургийн ойролцоох ордондоо Клейстийг өөрийн нь хүсэлтээр хүлээн авчээ. Гитлер өглөөнийхөө хоолны дараа түүнийг өрөөндөө урин оруулж ямаршуухан санал хүсэлттэй байгааг нь сонирхон асуухад Клейст фронт дахь хүнд байдал, нөөц хүчийг буруу ашиглаж байгаа байдал, цэргийн агуу их хүчний тусгай ангиудын хоорондын зохицолдоогүй байдал, улаан армийн өвөл цагийн ширүүн довтолгооноос учирч болох аюултай байдлын тухай тодорхойлон дурдаад «Фюрер минь, хуурай замын цэргийн хүчний дээд ерөнхий командлагчийн үүрэгт ажлаа өөр хүнд шилжүүлэн өгч гадаад, дотоод бодлогын тухай асуудлаа өөрөө хариуцдаг болооч» гэсэн үгээр яриагаа төгсгөжээ. 

	... Гитлер өрөөгөө хэмжиж байгаа мэтээр нааш цааш алхаж явснаа гэнэт маш тэвдүү бөгөөд эвгүйрхсэн байдлаар түүнд хариу өгсөн боловч тэр нь утга холбоо муутайхан байжээ. Тэрээр цэргийн удирдлагаас хэзээ ч татгалзаж чадахгүй гэдэг нь илт харагдаж байлаа. Тэрээр бүх гай гамшгийн гол шалтгаан нь тушаал муу биелүүлж байгаад л оршиж байна гэж үзсээр л байв. Гитлер дараа нь гэнэт ухаан орж байгаа юм шиг зогтусаж, энэ зун, засгийн газрын нэгэн удирдах хүнд бид дайнд ялагдана гэж Клейст чи хэллээ гэл үү? гэж маш ширүүн байдлаар асуужээ. Түүний энэ асуултад заналхийлсэн байдал илт харагджээ. 

	Гитлер энэ яриаг мартаагүй ажээ. Дөрвөн сарын дараа Клейстийг одонгоор шагначхаад... биеийн эрүүл мэндийн нь байдлыг харгалзан амралт олгожээ. Гэвч энэ нь үнэндээ амралт биш ажлаас нь халсан хэрэг байлаа. 

	Армийн «А» группийн командлагчийн албан тушаалд түүний оронд Шернер дэвшив. Шернер залуу офицер байхдаа дэлхийн анхдугаар дайнд бусдаас онцгой ялгарч байлдааны дээд зэргийн одонгоор шагнуулж байжээ. Дараа нь цэрэгт болон ерөнхий штабт янз бүрийн цолтойгоор ажиллаж байгаад Австрийг нэгтгэх, Чехословак, Польш, Бельги, Голланд, Францыг булаан эзлэхэд оролцжээ. ЗХУ-тай дайн эхлэх үеэр хошууч генерал цолтой Шернер буудлагын уулын тусгай дивизийн командлагчаар Грект ажиллаж байжээ. Энэ дивиз 1941 оны аравдугаар сард Мурманск районы Дорнод фронтод иржээ. Шернер удалгүй корпусын даргаар томилогдож 1943 он хүртэл фронтын тэр хэсэгтээ ажилласан байна. Хамт ажиллаж байсан хүмүүсийн нотолгооноос үзэхэд Шернерийн бүх арга барил нь ямар ч үнээр гэсэн хамаагүй «байдлыг бататгахад» чиглэгдэж байжээ. Тэрээр хүч зарцуулан шуурхай ажиллахаас огт татгалздаггүй байсан ба өөрийнхөө захиргаанд байсан цэргүүдийн дотор эмх журам тогтооход хэрэглэж байсан тэр харгислал бол түүний үйл ажиллагааны (зан чанарын гэдэг нь мэдээж хэрэг) хамгийн тод шинж нь юм. 25 жилийн туршид Шернерийн танил байж түүнийг сайн мэддэг болсон Румын дахь Германы цэргийн атташегийн туслах асан Макс Браун «Шернер өдөр бүр өөрийн фронтын алив нэг хэсгээр, ихэвчлэн фронтын ар талаар явдаг байж билээ. Тэгэхэд нь түүний араас «хэрэгтнүүдийг» ачиж ирэхэд зориулсан автобус буюу ачааны машин үргэлж дагалддаг байсан юм. Тэрээр ямар нэгэн хэмжээгээр сахилга бат алдах, замын дүрэм зөрчих буюу зөв хийгдээгүй бичиг баримт авч явах зэрэг байдлаар түүний анхаарлыг татсан цэргүүдийг нэн даруй баривчлан авч «өөрийн хувийн хуулиар» хатуу шийтгэдэг байсан ба зарим үед дайснаас айлаа гэж байгаа юм шиг шууд цаазалдаг байсан юм. Тэрээр «надад шүүхийн хэрэгцээ байхгүй, би өөрөө өөртөө шүүгч» гэж үргэлж ярьдаг байсан юм» гэж байжээ. Түүний очсон газарт энгийн цэргээс эхлэн цэргийн дээд дарга нар хүртэлх бүх хүмүүс түүнээс айн чичирч байдаг нь төдий л гайхалтай хэрэг биш. Гэвч тэдэнд аль нэгэн өөр шалтгаан байсан байж болох юм. Шернер бол Гиммлерийн сайн танил байсан төдийгүй түүнтэй хамгийн нөхөрсөг харилцаатай байсныг олон хүн мэддэг байсан. Гитлерийн германд ийм байна гэдэг бол маш чухал зүйл ээ. 

	Шернерийн хувь тавилан түүнийг нацизм ба түүний удирдагчидтай эрт дээр үеэс холбосон юм. «Би бол үндэсний социалист хөдөлгөөнд, түүний үүссэн анхны үеэс эхлэн нийлсэн германы цэргийн офицеруудын нэг юм» гэж тэрээр бахархан ярьдаг байжээ. Шернер анх 1920 онд Баварын хуурай замын цэргийн 19-р хороонд Гитлертэй танилцжээ. Тэрээр Гитлерийн зохион байгуулсан хурал лекцэд оролцож хонзогнох болон шовинист үзэл, ардчилсан хөдөлгөөнийг үзэн ядах үзлийн талаар Гитлерийн баримталж байдаг бодол санааг хуваалцаж байжээ. «Герман улс минь нойрноосоо сэр» гэдэг лоозонгийн доор өрнүүлсэн Гитлерийн суртал ухуулгыг харгис цэргийн дарга нар, түүний дотор Шернер найр тавин хүлээж авсан юм. Шернер 1919 онд Эппа бригадын бүрэлдэхүүнд багтан орж Бавар дахь зөвлөлүүдийн бүгд найрамдах улсыг устгахад болон Рейнский мужид гарсан хувьсгалт хөдөлгөөнийг дарахад идэвхтэй оролцсон байна. 

	Шернер Рейхсверийн цэргийн томоохон даргын хувьд өөртөө захирагдаж байсан цэргүүдэд нацист үзэл санааг сурталчлан дэлгэрүүлдэг байв. Тэрээр ажил хэргийн талаар сөрөх отрядын даргаар нэлээд хожим томилогдсон Ремтэй нягт холбоотой байлаа. Гитлер, Рем нарын удирдлагаар зохион байгуулагдаж 1923 онд дарагдсан Мюнхений үймээний дараа Шернер түүнд оролцсон зарим этгээд, үндэсний социалист намын гишүүдэд тусалж тэднийг Швейцар луу явуулан засгийн байгууллагын мөрдлөгөөс нуун хамгаалж байжээ. 

	Гитлер засгийн эрхэнд гарсан явдлыг Шернер баяртайгаар угтан авсан юм. Германы армийн дотоодод мөрддөг хуулиар жинхэнэ албаны офицер хүн улс төрийн ямар нэг байгууллагын гишүүн байж болдоггүй учир тэрээр зөвхөн ёс төдий байдлаар үндэсний социалист намын гишүүн биш гэж тооцогддог байжээ. Гэвч Шернер бол үндэсний социализмын талыг идэвхтэйгээр баримтлагч байсан бөгөөд нацист намын бодлогыг бүрэн хуваалцдаг хүн юм. Тэрээр нацист намд үнэнч байсны хувьд энэ намын алтан тэмдгээр ч хүртэл шагнагдаж байжээ. 

	Гэвч Гитлерт чин сэтгэлээсээ үнэнч Шернер нацистын дэглэмийн ландскпехтүүдийн дунд үл мэдэгдэм явж байгаад германы хувьд хамгийн хүнд үе байсан дайны гурав дахь жилд цоорон гарч ирсэн. Шернерийг гэнэт Гитлерийн өргөөнд дуудлаа. Тэрээр энд 1939 оноос хойш огт дайралдаагүй Гитлертэйгээ уулзахад, түүнийг фронтын өмнөд хэсэгт армийн командлагчаар томилсон тухай мэдэгджээ. Дараа нь большевизмтай үхтлээ тэмцэх тухай, герман үндэстний түүхэн үүргийн тухай үг яриаг ухуулан танилцуулагч болжээ. 1944 оны 3-р сард Шернерийг германы цэргийг үндэсний социалист үзлээр хүмүүжүүлэх штабын даргын үүрэгт ажилд дэвшүүлж тавьжээ. Түүнд хурандаа генерал цол олгожээ. Гитлер түүнтэй биечлэн уулзахдаа бүх цэргийг фюрерт сохроор шүтэн бишрэх үзлээр хүмүүжүүлж, үүгээр цэрэг дарга нарыг зан суртахууны уналт болон бууж өгөх байдлаас урьдчилан сэргийлж байх үүргийг түүнд өгчээ. 

	Гэвч Шернер дээд командлагчийн өргөөнд төдий л удсангүй. Тэрээр Клейстийн хамт 3 сар армийн «А» бүлгийг командлан удирдаж байсан. Дараа нь Гитлер түүнийг армийн «хойд» хэсгийн командлагчаар томилж Балт орчимд явуулжээ. Энэ удаа Шернер Нарва болон Псковт фронтыг аль болохоор удаанаар барьж байх үүрэгтэй байлаа. Тэрээр богино хугацааны дотор харгис арга хэмжээг явуулан эмх журам тогтоож, байдлыг хэвийн болгож чадсан учир Гитлер түүнийг «өөтэй зөөтэй зүйлийг засаж чаддаг жинхэнэ мастер» гэж нэрлэж байжээ. Балти орчмын ихэнх хэсгийг орхих болсон Шернерийн цэргүүд Курляндад бэхжин суурьшлаа. Цэрэг дайны энэ түшиц газар дайны сүүлийн үеийн ширүүн тулалдаануудын гол газар болж байсан нь мэдээж хэрэг. 

	1945 оны нэгдүгээр сард Шернерийг Германы хувьд нэн чухал хэрэгцээ бүхий Силезийн үйлдвэрийн районыг хамгаалан байсан армийн «Төв» хэсгийн ерөнхий командлагчаар томилжээ. Шернерийн идэвх зүтгэлийг нь тэмдэглэж удаа дараа одонгоор шагнаж байсан ба 1945 оны дөрөвдүгээр сард цэргийн хамгийн дээд цол «генерал-фельдмаршал» цол түүнд олгожээ. Бүх нийтээрээ үймж, гунигтайгаар ухарч, гуравдугаар рейхийн үндэс суурь ганхаж байсан тэр цаг үеүдэд гитлерчүүд Шернерт сүүлчийн удаагаа найдан түүний өчүүхэн боловч амжилтыг ширтэн хүлээж байсан. Цаг хожиж Барууныхтай нууц хэлэлцээр байгуулчхаж магадгүй гэж горьдож байсан юм болов уу даа?

	4-р сарын 22-нд Гитлер сүүлчийн удаа Шернерийг хүлээн авч холбоотныхонтой найрамдлын тухай хэлэлцээ хийх боломжийг олж авахын тулд ямар ч үнээр гэсэн хамаагүй фронтын байдлыг л алдахгүй байх үүрэг өгчээ. Тэрээр энэ уулзалтын үеэр Берлинд үлдэх хүсэлттэй байгаа тухай, хэрэв ямар нэгэн аюулд учирвал амиа хорлон үхэхээр бэлтгэж байгаа тухайгаа Шернерт мэдэгдсэн байна. Гитлер энэ бүхнээ дотночлон ярьж гэрээслэлээ өгөхдөө Шернерийг германы хуурай замын бүх хүчний ерөнхий командлагчийн албан тушаалд дэвшүүлэн тавьжээ. 

	Шернер ч гэсэн фюрерт үнэнч байдлаа түүний үхсэний дараа ч хадгалсаар байсан юм. Гитлерийг амиа хорлон үхсэн тухай мэдээг сонсмогц тэрээр «Фюрерийн жишээгээр большевизмын эсрэг эцэстээ хүртэл тэмцэцгээе» гэдэг солиорсон уриаг цэргүүдэд дэвшүүлэн тавьж байжээ. Шернер гитлерийн үе залгамжлагч гросс-адмираль Деницын гаргасан бууж өгөх тухай тушаалыг биелүүлэхээс эрс татгалзаж түүнийг өөртөө захирагдаж байгаа цэргүүдэд дамжуулаагүй байна. 

	Миний авч явуулсан зарим арга хэмжээний ач үрээр фашистын герман улсын оршин тогтнолт өчүүхэн боловч хугацаагаар хойшлогдож байсан юм гэж тэрээр мөрдөн байцаалтын үед ямар ч эрээ цээргүй мэдэгдэж байсан нь бас ч огт үндэсгүй зүйл биш байсан юм. Гэхдээ энэ бол ямар ч ашиггүй, зөвхөн үхэхдээ үхэр буугаа гэгчээр л юм байжээ. Нацистуудын хөлөг онгоц усанд яах ч аргагүй живсээр л байлаа. Зайлшгүй оногдох залхамж ойртсоор байв. Клейст, Шернер нар ч түүнээс зайлж чадсангүй. Тэр хоёулаа зөвлөлтийн цэрэгт баригдан олзлогджээ. 

	Ийнхүү тэд ЗХУ-ын дээд шүүхийн цэргийн коллегийн өмнө хариуцлага хүлээсэн юм. 

	Шернер асуултад маш товч, цэрэг маягаар хариулж байсан. 

	Өөрийгөө маш болхи хамгаалж нийтэд илт баримтуудыг хүртэл үгүйсгэж байв. Харин Гитлерийн тухай ярих болоход арай дуутай болж өөрийгөө жинхэнэ нацист, коммунизмын дайсан мөн гэдгээ огт нуугаагүй. (Өнөөх л хуучин хэвээр үлдсэн нь ил харагдаж байсан). Тэгэхдээ үзэл суртал гэдэг бол түүний дур зоргоороо аашлахтай адил юм биш ээ. Шернер коммунизмын тухай маш бүрхэг ойлголттой хүн юм байна гэдэгт итгэхэд хүнд биш байлаа. Тэрээр Маркс, Лениний зургийг ч танихгүй байсан. 

	Клейст маш чөлөөтэй байхыг эрмэлзсэн. Тэрээр албадан тушаах зарчмын тухай өргөн хүрээтэйгээр ярьж бүх буруугаа Гитлер, Кейтель нар луу түлхэж байв. Ер нь өөрийнхөө үйл ажиллагааны тухай ярих төдий л дуртай биш байсан. 

	Клейст Нюрнбергийн шүүх ажиллагаа дээр гэрчийн этгээдийн мэдүүлэг өгч улмаар олон улсын цэргийн шүүх герман жанждыг ямар ч гэм буруугүй гэж тогтоосон мэт хэд хэдэн удаа маргаж байсны хувьд Нюрнбергийн шүүх ажиллагааны материалуудыг тодорхой сайн мэддэг байсан юм. 

	Клейст өнгөрсөн явдлын тухай дурсахдаа нэлээд егөөтэй зүйл ярьж байсан. Тэрээр өөрийнхөө байдлын тухай ярихдаа, миний хувь заяа л тийм байсан гэх мэтээр гүн ухааны талаас тайлбарлахыг оролдсон. Тэрээр миний нэр алдар бол хиргүй тунгалаг, би Орост «шударга цэргийн хувьд» байлдаж байсан хүн хэмээн шүүхийн өмнө итгүүлэхийг эрмэлзэж байсан. 

	Бүр 1943 онд ЗХУ, АНУ, Их Британийн засгийн газар германы цэргийн офицер, цэргүүд түүнчлэн нацист намын гишүүдэд зэрлэг харгислал үйлдсэний нь залхаалт болгон эрүүгийн хариуцлага хүлээлгэх тухай тунхаглалд Москва хотноо гарын үсэг зурсан юм. Эдгээр бичиг баримтуудыг үндэслэн цэргийн гэмт хэрэгтнүүдийг мөрдөн яллах нэгтгэсэн зарчмыг тогтоох зорилгоор герман дахь Хянан шалгах зөвлөл чухам ямар үйл ажиллагааг цэргийн гэмт хэрэг буюу энх тайван, хүн төрөлхтний эсрэг гэмт хэрэг хэмээн үзэх вэ? гэдгийг тодорхойлсон хууль гаргасан юм. 

	Олон улсын эрхийн хэр хэмжээ болж өгсөн Хянан шалгах зөвлөлийн энэ хуулийн дагуу Клейст, Шернер нарыг ЗХУ-ын эсрэг харгис дайн бэлтгэн явуулахад идэвхтэй оролцсон буюу өөрөөр хэлбэл, энх тайвны эсрэг гэмт хэрэг, тухайлбал тэдэнд захирагдаж байсан цэргүүд нь тэдний шууд тушаалаар түр боловч эзлэн авсан ЗХУ-ын нутаг дэвсгэр дээр энгийн номхон ард иргэдийн эсрэг зэрлэг харгислалыг хүч хэрэглэн үйлдэж, партизануудтай тэмцэх нэрийдлээр их сүйрэл учруулж хүн ардыг хатуу ширүүнээр номхотгож байсан хэрэгт буруутган шийтгэсэн юм. 

	Хянан шалгах зөвлөлийн хуульд ийм үйл ажиллагааг дайны ёс журам, хүн төрөлхтний эсрэг гэмт хэрэг гэж заасан байдаг. Шернерт шууд захирагдаж байсан цэргүүд ба залхаан цээрлүүлэх байгууллагууд нь Зөвлөлт Эстони, Латви, Украин, Молдави улс болон Крымийн түр эзлэгдсэн газар нутгуудад олон тооны энгийн номхон хүн ардыг устгах, их хэмжээний үйлдвэрийн газруудыг эвдлэн сүйтгэх, эд материалын, соёлын үнэт зүйлийг шууд устгах, дээрэм хийх, мал, хүнс тэжээлийн зүйлийг дур зоргоороо булаан авах, энгийн номхон ард иргэдийг Германд хөөн явуулах зэрэг үй олон бусад гэмт хэргийг өдүүлсэн байжээ. Фашистын булаан эзлэгчид, түүний дотор Шернерийн цэрэг зөвхөн Эстонид зөвлөлтийн иргэн 30 000 хүнийг тамлан буудаж, занар, металл боловсруулах үйлдвэрийг бүрэн устгаж, 9200 байшин барилгыг эвдлэн шатааж 107 мянган адууг тариачдаас булаан авч Герман руу туун аваачсан байна. 

	Клейстийн цэргүүд ч гэсэн түр эзлэн авсан газар нутгийг мөн ийнхүү эзэмшин ноёрхож байжээ. Тогтоогдсон баримтаас үзэхэд зөвхөн Краснодарын хязгаарт булаан эзлэлтийн үеэр 61 мянган иргэдийн амь нас сүйдэж, 63 мянган үйлдвэр аж ахуйн барилга байгууламж устгагдаж, хамтрал болон ердийн ард иргэдээс 5 сая центнер үр тариа гурил, 300 мянган толгой бод мал, мөн хэмжээний гахай, адууг дээрэмдэн авч байжээ. Түүнчлэн сая шахам гектар тариалах талбай устаж, 1334 сургууль, 368 театр, клуб, 377 эмнэлгийн газар сүйтгэгдсэн байна. 

	Шүүх ажиллагааны материалд гитлерийн зандалчдын зэрлэг үйл явдлуудыг шүүн ялласан төрийн комиссуудын олон тооны акт баримтууд байдаг юм. Мөн олонх үйл явдлын бодит байдлыг, түүнийг үзэж харсан зөвлөлтийн иргэд болон германы олзлогдсон цэрэг дарга нар нотлон илчилсэн юм. Энэ баримт бичгүүдийн заримд нь хяналт тавих онцын шаардлагагүй байж ч болох юм. 1952 онд Клейст, Шернер нарын хэргийг таслан шүүх үеэр гитлерийн түрэмгийлэн эзлэх ёс дэглэмийн гунигт байдал бүх дэлхийд тодорхой болсон байж билээ. Гэвч мөрдөн шалгах байгууллагууд, шүүхийн газар нь уг хэрэг явдлыг шүүн үзэхдээ зөвхөн бүх нийтийн хүлээн зөвшөөрсөн түүхэн баримтуудыг эш татаад зогссонгүй тэд, Шернер, Клейст нараас зөвлөлт нутагт үлдээсэн цуст мөрийг маш нарийн судалгаатайгаар хянасан юм. 

	Шүүхийн хурлын танхимд өнгөрсөн дайны аймшгийг ахин сэргээн санууллаа. Фашистын булаан эзлэгчдээс Рига хотод үйлдсэн зэрлэг балмад явдлын тухай төрийн комиссын актыг нийтэд уншиж танилцуулав. Фашистын дээрэмчид Латвийн ард түмний үндэсний бахархал болсон Рига хотыг элэг доог болгон бусниулж ард түмний зан заншил уламжлалтай холбогдох бүхнийг устган сүйтгэсэн байна. XV зууны үеэс эхлэн нандигнан хадгалагдаж байсан хуучин Ригагийн бүтэн хорооллуудыг эвдэлж үндэсний музей, номын санг дээрэмдэн сүйтгэж, германы цэргүүдийг ухрах үеэр олон байшин барилгуудыг дэлбэлэн устгасан байна. 

	Гитлерийн алуурчид 170 мянга гаруй оршин суугчдыг устгажээ. Энэ гэмт хэргийн ихэнх нь 1944 оны зунаас эхлэн Балт орчмын цэргийн командлагчаар ажиллаж байсан Шернерт оногдох ёстой юм. 

	Яг энэ үед, 1944 оны наймдугаар сард Рига хотын ойролцоо Дрейлинскийн ойд гитлерийн зандалчид үй олон эрэгтэй эмэгтэй хүн, хүүхэд багачуудыг буудан алж байсан. Эл явдлыг харсан хүмүүсийн яриагаар фашистууд энд, өдөр бүр 150—180 машин хүн авчирч устгадаг байжээ. Мэргэжлийн алуурчид ажил явууллагаа түргэтгэх зорилгоор өвөрмөц маягийн «конвейер» байгуулж тэнд эхний хэсэг нь хүмүүсийг машинаас буулган хаяж, хоёр дахь нь тэднийг толгой руу нь модоор цохин ухаан алдуулж, гурав дахь нь хувцсыг нь тайлж, дөрөв дэх нь түүдэг гал руу чирэн аваачиж, тав дахь нь буудан алж, шатааж байжээ. 

	Шернер зөвлөлтийн газар нутагт анх удаа хөлөө тавьсан тэр цаг үеэс аллага таллага хийж эхэлжээ. 1942 оны арван хоёрдугаар сард Мурманскийн фронт дахь Лилихамари жижиг тосгоны ойролцоо зөвлөлтийн цэргийн 160 олзлогдогсдыг буудан алжээ. Энэ аллагын ажлыг үйлдсэн цэргүүдийн гурван бүлгийн нэгийг удирдаж байсан гитлерийн цэргийн албан хаагч Гинш шүүхэд ярихдаа:

	— Зөвлөлтийн цэргийн олзлогдогсдыг буудан алах тухай тушаалыг бид Штабт генерал Шернераас авсан юм. Буудан алах газрыг урьдчилан бэлтгэх, нүх ухах, бэхлэлт хийх тушаал өгөгдсөн байсан. Тэднийг заавал цээж рүү нь, амьд үлдсэн хүмүүсийг толгой руу нь буудахыг Шернер тушаасан. Буудлагын үеэр Шернер хэсэг цэргийн дарга нарын хамт уг аллагыг үйлдэж байгаа командын ард талд зогсож бүх зүйлийг ажиглан шалгаж байсан, гэж ярьжээ. 

	Шернер шүүхэд мэдүүлэг өгөхдөө энэ бүх үйл явдлууд огт болоогүй, түүний захиргаанд байсан цэргүүдийн өдүүлсэн гэмт хэргийн тухай тэрээр мэдэхгүй гэж шууд баталж байжээ. Гэвч шинэ баримт нотолгоонууд түүний жинхэнэ үнэнийг дахин илчлэн харуулсан юм. Тэрээр оросуудыг үнэн голоосоо үзэн яддаг гэж 1947 онд хүлээж байсандаа харамсаж байсан. 

	Гэвч Шернер бүх зүйлээ цөмийг нь үгүйсгэж чадаагүй юм. Жишээ нь: «улсын онцгой комиссын акт баримтуудтай нэг бус удаа танилцлаа. Би тэдгээрийг зөвшөөрч байна. Би дайны түүхийг уншиж судалсны хувьд германы армийн цэргүүдийн өдүүлсэн гэмт хэрэг бол дайны түүхэнд хамгийн том, хүн төрөлхтний түүхэнд хамгийн аймшигтай нь байсан юм гэж үзэж байна» гэж арга буюу хүлээн зөвшөөрч байжээ. 

	Гэвч Шернерийн хэлж байгаагаар тэрээр өөрөө буюу түүний «үнэнч цэргүүд»-ийн аль алин ч энэ хэрэгт өчүүхэн ч буруугүй. Бүх гэмт хэргийг СС-ийн цэрэг цагдаагийн газар үйлдсэн бөгөөд тэд түүнд огт хамаарагдахгүй юм гэнэ. Клейст ч бас хүмүүсийг буудан алсан хэрэгт биечлэн оролцоогүй гэдгээ батлан, хариуцлагаас мултрахыг хичээж улмаар язгууртан хүнийг ийм юм үйлдлээ гэж хэлбэл басамжилсан хэрэг. Харин бүхэл бүтэн хязгаар нутгийг цөлмөн хоослох байлдааны ажиллагаа явуулах тухай асуудал бол шал өөр зүйл гэж мэлзэж байв. 1943 онд түүний цэргүүд зөвлөлтийн армийн хүчтэй цохилттой тулгарч хойд кавказыг орхин явах үеэр Клейст Кубанид «эдийн засгийн цэвэрлэгээ» хийх тухай тушаал өгсөн ажээ. 17-р армийн ерөнхий командлагч асан хурандаа генерал Енекке энэ тухай мэдүүлэг өгөхдөө «Кубанийн эдийн засгийн цэвэрлэлтийн тухай фон Клейстийн тушаалд хүнсний бүх нөөц, мах, үйлдвэрийн материал, тоног төхөөрөмж, түүнчлэн төмөр замын хэрэгслийг авч гарах тухай заасан юм. Авч гарах боломжгүй бүхнийг сүйтгэх устгах ёстой байлаа. 

	Фон Клейст өөрийнхөө тушаалдаа ажил хийх, зэвсэг барих чадалтай бүх хүмүүсийг хүчээр хөөн зайлуулах хэрэгтэй гэж дурдсан. Би энэ тушаалыг сайн биелүүлж байсан учир 1943 оны аравдугаар сард Симферополь хотноо Клейсттэй уулзахад тэрээр миний үйл ажиллагааг өндөр үнэлж байсан. Клейст армийн хэсгийн штабын дэргэд фон Ферстерээр толгойлуулсан илгээлтийн тусгай Штабыг Керчи хотноо байрлуулан байгуулсан учир Кубанийн «цэвэрлэлтийн» талаар явагдсан бүх арга хэмжээнүүдийг сайн мэддэг байсан. Ферстерийн штаб нь Кубаниас Крым рүү миний явуулсан хүмүүс, үнэт зүйлийг хүлээн авдаг байсан юм» гэжээ. 

	Клейстийн энэ ялт тушаалыг түүний армийн цэрэг бүрийн сонорт хүргэжээ. 

	— Улаан армийн хүчтэй довтолгоо Крымская өртөөнд ойртон ирэхэд манай пулемётын 15-р сумангийн дарга бага дэслэгч Ротте бидэнд генерал-фельдмаршал фон Клейстийн тушаалыг уншиж өгч байсан. Тэр тушаалд ухралтын үед дайсанд юу ч үлдээхгүй байх, бүх хүн амыг ар тал руу хөөн зайлуулах, хүн ам оршин суудаг томоохон барилга байшин, гүүрнүүдийг дэлбэлэх, малын тэжээл бордоог шатааж, мал, амьтдыг авч явах буюу эсвэл буудан алах, худаг усыг хордуулахыг би Гитлерийн нэрийн өмнөөс та нарт тушааж байна гэж дурдсан байсан юм. Энэ тушаалыг шууд биелүүлэх үүрэг 97-р дивизийн саперын батальонд оногдож байгаа боловч бид түүнийг сайн санаж байх ёстой гэж Ротте хэлж байсан гэж оберефрейтор Шванкель шүүх ажиллагаа дээр мэдүүлжээ. Клейст, Шернерийн нэгэн адил өөрийгөө хамгаалахыг янз бүрээр оролдож байсан. Ямар нэг гэмт хэрэг явдлын тухай асуудал яригдахад л түүнийг манай цэргүүд биш харин СД-гийнхан буюу гестапийнхан л хийсэн байх ёстой гэсээр байв. Гэтэл Клейстийн цэрэгт эзлэгдсэн өөртөө засан тогтнох ЗСБН Кабардино-Балкар улсын нутагт СД ба гестапийн аль алин нь ч ажиллаж байгаагүй юм гэдгийг Клейст өөрөө батлан мэдүүлж байсан. Төдийлөн их том биш боловч өөртөө засан тогтнох эрх бүхий энэ БНУ-д гитлерийн зандалчид 2000 хүнийг тарчилган алж, «Баксан» усан цахилгаан станц, томоохон үйлдвэрийн газрууд, олон тооны орон сууц, сургууль, эмнэлгийн газар, хүүхдийн цэцэрлэгийг эвдэн сүйтгэсэн байна. Энэ бүхэн БНУ-ын түр булаан эзлэгдсэн нутагт оршин суугчдын мэдүүлэг, төрийн болон олон нийтийн байгууллагын бичиг баримт, гэрэл зургуудыг үндэслэн Бүгд Найрамдах улсын онцгой комиссоос гаргасан акт бичигт тодорхойлогдсон юм. 

	Онцгой комиссын актыг шүүхийн хуралдаан дээр түүний дарга нийтэд уншин танилцуулж Кабардино- Балкар улсад СД болон гестапийнхан ажиллаж байгаагүй учир тэнд болсон энэ явдлыг Клейст, түүний захиргаанд байсан цэргүүд өдүүлсэн нь гарцаагүй гэдгийг хүлээх эсэхийг түүнээс асуув. Клейст бүх зүйлийг үгүйсгэхээр шийдлээ. Маргашгүй баримтуудыг үл харгалзан тэрээр өөртөө засан тогтнох Кабардино-Балкар улсын нутагт ямар нэг хорлонтой хэрэг ерөөсөө болоогүй юм гэж мэдэгдлээ. 

	— Би өөрийнхөө буруугаа хүлээж байна. Тэгэхдээ миний захиргаанд байсан цэргүүд нь Кавказ ба Краснодарын зах хязгаар нутгаас ухрахдаа төмөр замын бүх гүүр, түүний дотор төмөр замын буудал, салаа, металлургийн заводуудыг сүйтгэж байсан гэдгийг бид хүлээнэ. Учир нь манай армийн «А» бүлгийн бүх цэргүүдэд ухралтынхаа үед бидний эсрэг дайнд зөвлөлтийн армид ашиглагдаж болох бүхнийг устгах хэрэгтэй гэдэг заалт өгсөн юм. Энэ бол «байлдааны зайлшгүй чухал бодол санаа юм» гэж тэрээр мэдэгдэж байв. 

	Ийнхүү Клейст, Шернер нар өөрсдийгөө хамгаалахад хоёр чиг шугам баримталж байсан бөгөөд тухайлбал нэгдүгээрт, бүх гэмт явдлуудыг СС, СД-ынхан буюу гестапынхан үйлдсэн учир энэ тухай Клейст, Шернер нар юу ч мэдээгүй; хоёрдугаарт, цэргүүдийн үйлдсэн бүх үйл явдал бол байлдааны зайлшгүй шаардлага байсан гэдэг ийм чиг шугам байв. Ийм баримтууд ЗХУ-ын Дээд зөвлөлийн цэргийн коллегийн хувьд шинэ бөгөөд итгэж болохоор зүйл огт биш байлаа. Хүн амыг үй олноор устган сүйтгэх, булаан эзлэгдсэн газар нутгийг хоослоход СС болон СД-ынхан түүнчлэн цагдаагийн газрын тусгай байгууллагын роль хэчнээн их байсан ч гэсэн энэ ялт зорилгыг биелүүлэхэд чиглэгдсэн өргөн хүрээтэй үйл ажиллагаа вермахтын оролцоогүйгээр хэрэгжих ямар ч үндэсгүй юм. Үүнтэй холбогдуулан нацистуудын толгойлогчид 30 сая славянчуудыг хүйс тэмтрэхээр төлөвлөж байсныг санахад болох юм. Ийм зорилтыг цэвэр байлдааны аргаар шийдвэрлэхгүй Фашистын фюрерүүд, гитлерийн генералуудын үзэл суртлын нэгдэл дээр үндэслэгдсэн цэргийн ба нацист байгууллагуудын нягт холбоо, цэрэг дайны үйл ажиллагаа болон гэмт хэргүүдийн хоорондын уялдлагаа нь урьдаас тогтоогдсон байсан юм. Энэ холбооны зохион байгуулалтын асуудлыг ЗХУ-руу довтлохоос бүр өмнө германы зэвсэгт хүчний дээд ерөнхий командлалын штаб болон эзэнт улсын аюулгүй байдлын ерөнхий газрын хоорондын хэлэлцээний явцад тохиролцсон байв. Хэлэлцээрт байлдааны командлал, армид тусгайлан томилогдож ирсэн «айнзатцгрупп», «айнзатцкоманд»-тай зөвлөлтийн хүн амыг үй олноор нь устгахад хамтран ажиллах асуудал тусгагдсан байлаа. 

	Дайн эхлэх гэж байхад вермахт ЗХУ-ын эсрэг дайн явуулах арга хэлбэрийн тухай хэд хэдэн удирдамжтай байлаа. 

	1941 оны тавдугаар сарын 13-нд германы зэвсэгт хүчний дээд ерөнхий командлалын штабын дарга генерал-фельдмаршал Кейтель «Барбаросса» район дахь цэрэг дайны шийтгэх эрх хэмжээ, цэргийн онцгой арга хэмжээнүүдийн тухай фюрерийн захирамж гэдэг нэрийн дор тушаал гаргажээ. Энэ тушаалд партизануудыг хайр найргүйгээр устгах тухай дурдсанаас гадна Вермахтын ямар нэг цэргийн дарга германы армийн эсрэг хэрэгт сэжиглэгдсэн зөвлөлтийн иргэнийг шууд буудан алах тушаал өгөх эрхтэй гэдгийг онцгойлон заасан байв. Түүнчлэн батальоны дарга нарт залхаан цээрлүүлэх ажиллагааг маш өргөн хэмжээгээр явуулах эрх олгосон. Энэ хуулиар армийн, цэргийн албан хаагчид номхон хүн амын эсрэг өдүүлсэн гэмт хэргийн хариуцлагаас хэрэг дээрээ чөлөөлөгдсөн юм. 

	1941 оны долоодугаар сарын 23-нд улигт Кейтель дор дурдсан тушаал гаргажээ. 

	 

	«Дорно зүгт булаан эзлэгдсэн газар нутгийн өргөн уудам байдлыг харгалзан тэр нутаг дэвсгэрт аюулгүй байдлыг тогтоон барьж байх зэвсэгт хүчний хэмжээг алив нэгэн эсэргүүцлийн болон гэмт хэрэгтнийг мөрдөн шүүх хэлбэрээр биш, харин, зэвсэгт хүчний зүгээс хүн амын эсэргүүцлийн элдэв оролдлогыг үндсээр нь устгахын тулд тогтоосон аллагын журмын дагуу цээрлэгдэж чадах тийм тохиолдолд л хангалттай гэж үзэж болно. Энэ тушаалыг лут их хүч хэрэглэх замаар хэрэгжүүлэхийг цэргийн дарга нар сүвэгчлэн хайх ёстой». 

	 

	«Комиссаруудын тухай тушаал» гэгч бол цэргийн эрхтнүүдээс гаргасан хамгийн гутамшигт бөгөөд ялт захирамж байсан юм. Германы армийн дээд командлалд зориулан Гитлерийн өргөөнөөс гаргасан эл нууц тушаалд зөвлөлтийн армийн олзлогдсон бүх улс төрийн ажилтнуудыг толгой дараалан устгахыг заасан байдаг. 

	Дээр дурдсан гурван тушаал нь аюулгүй байдал, СС болон цагдаагийн газарт зориулагдсан зүйл огт биш, харин цэргүүдэд шууд зориулагдсан юм. Энэ тушаалуудыг цэргүүд үг дуугүй биелүүлж байсан гэдгийг олон төрлийн баримтууд баталж өгдөг. Клейст, Шернерийн армиуд ч гэсэн үүнийг тойрч гараагүй юм, ЗХУ-ын Дээд шүүхийн цэргийн коллегид байгаа олон баримтууд нь Клейст, Шернер нар бол зөвхөн СС, СД болон гестапын гэмт үйл ажиллагаануудын тухай мэдэж түүнийг сайшааж байсан төдийгүй тэд өөрсдийнхөө цэргүүдэд гэмт хэрэг үйлдэх тушаалуудыг өгч байсан гэдгийг нотолсон юм. Өөрсдийгөө хамгаалан мэлзэж байсан хэрэгтнүүдийн эш татан маргаж байсан тэр тайлбар нь иймэрхүү л үндэслэлтэй байсан юм. 

	Одоо Зөвлөлт Холбоот Улсын нутаг дэвсгэрт үй олон зүйлийг устган сүйтгэж материалын үнэт зүйлийг дээрэмдэн тоноход хүргэж байсан дайны зайлшгүй шаардлагын тухай бодол санал гэгчийг авч үзье. 

	«Дайтвал, дайтахын дүрстэй дайтах хэрэгтэй» гэдэг зүйр үг францчуудад байдаг юм. Үнэхээр ч ямар нэг дайн бол ялагдсан хүмүүсийн байдлыг улам хүндрүүлэн зовлон зүдүүр, үгүйрэл хоосролыг гарцаагүй авчирдаг. 

	Тийм учраас дэлхийн улс түмэн харгис түрэмгийлэгчдийг хатуу шийтгэх, дайныг олон улсын маргааныг шийдвэрлэх арга гэж үзэхгүй байх хатуу шаардлагыг тавьсаар байна. Одоогоор мөрдөгдөж байгаа олон улсын эрхийн дагуу энгийн номхон хүн иргэд, цэргийн олзлогдогсдыг дайсны дур зоргоор авирлах явдлаас хамгаалахад чиглэгдсэн дайны хууль, ёс журмууд тогтоогдсон юм. 

	Дайны хууль, ёс журмын тухай Гааг болон (1907 он), Женевын (1929 он) конвенцуудад байлдаж байгаа талууд өрсөлдөгчийнхөө эсрэг дайны зайлшгүй шаардлагаар гарч ирэх үйл ажиллагааг явуулж болно гэж зөвшөөрсөн байдаг. Гэхдээ энэ бол байлдаж байгаа талууд нь ялалт байгуулахад тус дөхөм үзүүлэх бүхнийг хийх эрхтэй гэсэн санаа огт биш. Хэрэв дээрх нь ийм санаа мөн байсан бол хүнлэг ёс, хууль зүйг дайны үед үгүйсгэн устгачих л байсан. Ийм санаа соёлтой улс түмнүүдийн хүлээн зөвшөөрсөн ёс журамд тэс харшилдаг юм. Дайны зайлшгүй шаардлагын тухай иймэрхүү маргаан гаргах боломжийг Гаагийн конвенцын 22-р зүйлд үгүйсгэж «байлдаж байгаа талууд нь дайсанд гарз хохирол учруулах арга замыг сонгон авахдаа хязгааргүй эрх эдэлж болохгүй» гэж заасан байдаг. Клейст 17-р армийн командлагч Енекке-д Крымийн партизануудын эсрэг тэмцэлд «илэн хулин бүс» байгуулах тактик хэрэглэхийг тушааж, Кропоткин хотод орон сууцны байшинг дэлбэлэх нь гудамжны тулалдаан явуулах хамгийн тохиромжтой байдлыг бий болгох, сургуулиудыг дэлбэлэх нь зөвлөлт засагт түүнийг орон сууцны барилга болгон ашиглуулах боломжийг устгах дайны зайлшгүй шаардлага болно гэж үзэж байсан тэр үедээ энэ заалтыг санаж бодсон бол илүүдэхгүй байх байсан. 

	Клейст хүн амыг тонон дээрэмдсэн үйл явдлаа «албадлага» байсан хэмээн хэчнээн нэрлэвч түүнийг зөвхөн ганц нэг цэргүүд биш гитлерийн улс гүрэн, цэргүүд бүхэлдээ үйлдсэн учир тэдний хийсэн дээрмийн ажиллагаа нь гэмт хэргээс ямар ч ялгаагүй юм. 

	Дайны зайлшгүй шаардлага болгон тавих асуудлыг цэрэг дайны гол гэмт хэрэгтнүүдийг яллан шийтгэсэн олон улсын цэргийн шүүхээр хэрэгсэхгүй болгосон боловч түүнийг харгис этгээдүүд булаан эзлэх түрэмгий дайныхаа шинж чанарыг зөвтгөхөд чиглэгдсэн империалист суртал ухуулгадаа ашигласаар байна. 

	Клейст, Шернер нар ч гэсэн шүүхийн хурал дээр ийм заль мэх хэрэглэхийг оролдсон нь төдий л гайхалтай хэрэг биш ээ. Клейст, Шернер нар буруугаа үгүйсгэхдээ эцсийн эцэст бид зөвхөн фюрер болон дээд командлалын тушаалыг биелүүлж байсан гэдэг үндэслэлийг эш татаж байв. Цэргийн гэмт хэрэгтнүүдээс эш татан ашиглаж байгаа энэ шалтгааныг хянан шалгах зөвлөл урьдчилан мэдсэн юм шиг «ямар нэг этгээд нь өөрийн засгийн газар буюу удирдлагынхаа тушаалыг биелүүлэхээр ажилласан гэдэг баримт нь түүнийг гэмт хэргийн хариуцлагаас чөлөөлж чадахгүй, харин шийтгэлийг оногдуулах үед зөөлрүүлэх нөхцөл нь болж болох юм» гэсэн тусгай заалтыг уг хуульд оруулсан байна. Энэ заалт нь олонх улс гүрэн, тухайлбал германы эрүүгийн хуульд бүрэн зохицдог юм. 1940 оны германы цэргийн эрүүгийн хуулийн 47-р зүйлд «ялт тушаал гүйцэтгэгчийг гэмт хэрэгт оролцогчийн нэгэн адил шийтгэнэ» гэж заасан байна. 

	«Гуравдугаар рейх»-т зөвхөн ганц Гитлер төрийн өмнөөс хууль гаргах онцгой эрх ямба эдэлж байсан ба цэргийн болон иргэний байгууллагуудад захирамж өгөх эрхтэй байжээ. Вермахтын хэмжээнд ийм онцгой эрхийг Кейтель, Иодль нар бас эдэлж байсан. Ийнхүү хэрэв тушаал биелүүлэх явдлыг гэмт хэргээс чөлөөлөгдөх нэгэн нөхцөл гэж үзвэл өөрийнхөө шинж байдал, далайц хэмжээгээрээ гайхалтай гэж тооцогдох цэрэг дайны тэр бүх гэмт хэргүүдийн бурууг зөвхөн энэ гурван удирдагчдад л оногдуулахад хүрч байна. Ийм үзэл нь эрүүл ухаан бодолд эрс харшлах нь мэдээж хэрэг. Улс түмнийг устган боолчлох гэсэн хүнлэг бус ёс дэглэмийн төлөвлөгөөг боловсруулсан Гитлер болон түүний ойр дотнын туслагчид төдийгүй, энэ төлөвлөгөөг тийнхүү өргөн далайцтай туйлын харгисаар хэрэгжүүлэхэд идэвх чармайлттайгаар оролцсон бусад гүйцэтгэгч нар цөм буруутай гэдэгт эргэлзэх зүйлгүй. 

	Гитлерийн удаа дараагийн тушаалын гэмт шинж чанарыг Клейст сайн ойлгож байсан боловч тэрээр Гитлерт үнэнч үйлчлэн тушаалыг нь үг дуугүй биелүүлсээр байсан юм. Шернерийн тухайд гэвэл ярихын ч хэрэггүй. Фюрерийн тушаалыг үг дуугүй биелүүлэх явдал нь түүний хувьд бүх амьдралын хууль байсан билээ. Ийнхүү германы армийн генерал-фельдмаршал асан Эвальд фон Клейст, Фердинанд Шернер нараас энх тайван, хүн төрөлхтний эсрэг, дайны хууль, ёс журмын эсрэг өдүүлсэн хүнд гэмт хэрэг маргашгүй бодит баримтаар нотлогдсон юм. 

	Шүүх, гэмт хэрэгтнүүдийн эцсийн үгийг сонсоход:

	— Миний захиргаанд байсан цэргүүдийн өдүүлсэн гэмт хэргийн талаар зөвлөлтийн хуулийн байгууллагаас надад ямар нэгэн гомдол гаргах ёсгүй гэж би үзэж байна хэмээн нэлээд сөрөх байдалтайгаар Клейст мэдэгджээ. 

	Шернер ч тэсэж чадсангүй, тэрээр шүүхэд гомдол илэрхийлэхийг илт оролдож

	— Би ч яах вэ нас өндөр болсон хүн, гэтэл намайг албан үүргээ биелүүлж байсныг минь гэмт хэрэг болгон үзэж байна. Би шоронд байхдаа бүх зүйлийг ойлгосон, би бүх амьдралын туршид ямар ч хэрэгцээгүй ажилласан байна гэж бодоход маш хүнд байна. Энэ дайнд Орос оролцож ард түмэн нь их хохирол хүлээсэн гэдэгт л би буруутай юм. Гэвч гэмт хэргийг санамсаргүйгээр үйлдэж байгаа хүн болон гэмт хэрэг үйлдэж байна гэдгээ сайн мэдэж байгаа ялт этгээдүүдийн хоорондын ялгааг харгалзаж үзэхийг эрхэмсэг шүүгчдээс би хүсэж байна. Би цэргийн алба хааж байх хугацаандаа өөрийнхөө захиргаанд байсан цэргүүдээ шударга бөгөөд хүнлэг үзэлд сургахыг оролдож байсан юм» гэв. 

	Энэ бол худал үг байсан юм. 

	ЗХУ-ын Дээд шүүхийн цэргийн коллегийн шийтгэл нь маш хатуу бөгөөд хүнлэг чанартай байлаа. 

	 

	* * *

	 

	Клейст, Шернер нарт амь өршөөж удаан хугацаагаар хорих шийтгэл хүлээлгэсэн юм. Клейст, Шернер нарын гэмт хэргийн материал одоо архивд хадгалагдаж байгаа боловч огт мартагдан тоосонд дарагдах болоогүй юм. Германы хонзогногч бодлогыг цагаатгах, түүний фашизмаас салгахыг оролдож байгаа этгээдүүд өнөө үед ч гэсэн байсаар л байна. Барууны номын худалдааны захууд дайны гэмт хэрэг, ялагдлыг зөвхөн Фюрерт тохсон хуурмаг түүхийн дурсамж болон гитлерийн гэмт этгээдийн судалгаа бүхий номоор дүүрсээр л байна. Шүүхийн бичиг баримтуудад тэмдэглэгдсэн гитлерийн дайн шатаагчдын нэрт хоёр төлөөлөгч Клейст, Шернер нарын энэхүү балагт түүх нь тэдний үйл хэргийг давтан үйлдэхийг санаархагч этгээдүүдэд хатуу санамж болох билээ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: бичвэр, дэлгэцийн зураг, компьютер-г агуулсан зураг

Автоматаар үүсгэсэн тайлбар]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

